
Baso genealogikoa (1): Maparen interpretazioa
Hezitzaileentzako proposamena: tutoretzak eta ikasgaiak bigarren hezkuntzan, pastoralgintzak…




Xedeak:  1. Gure maparen emaitzez hausnarketa egin

         2. Hausnarketa hau sartu: haustura sinbolikoa 


eta kohesioa gure gizartean. 



Jarduera:  Bateratze-lana eta hezitzailearen hitzaldia


Denbora:     15 minutu.

Hasiera batean ezin aurreikus daiteke emaitza, baina mota desberdineko taldeak badira, eremu bakoitzean nortasun desberdineko batez besteko balioak agertzeko joera dago batetik, eta balioak ertzeneko puntuetan ez kokatzekoa bestetik.

1. Bateratze-lanerako 
Bateratze-lana taldeari egindako galdera baten bidez has genezake eta beren iritzia jaso –adierazteko gaitasun handirik ez dute izango oraindik baina- 


Demagun euskal gizartean gertatzen dena adierazten duela gure taldeak … Bere nortasunari dagokionez oso gizarte zatitu bati buruz aritzen gara –bi talde itxi eta %kotan zenbatuak adierazteko joera dugu-. Aurrean dugun ordezkaritzari begira. Zer esaten dizuete emaitza hauek? 

Beren erantzunak zirikatu egin beharko dira: Gure gizarteaz entzuten dugunaz bat al datoz emaitza hauek? Zer sortzen dizuete harridura, jakin-mina…?

2. Hezitzaileari interpretazioan lagun diezaioketen puntu batzuk
2.1. Gure gizartearen zenbait zantzu

· Hedabideek sarri bi nortasun sentimenduz hitz egiten digute: “euskaldun huts sentitzen direnak” eta “euskaldun sentituz espainiar ere sentitzeko arazorik ikusten ez dutenak”. Hauek biak dira  estatistika aldetik esanguratsuenak. Behin eta berriro gisa honetako inkestak egiteak eta bakoitzaren hautesle kopurua mantentzeak bi sentikortasun, bi komunitate, ordezkatzera garamatza, badira “haustura sozialaz” hitz egiten dutenak ere. Alderdikeriazko zenbait norgehiagoka-unek hurbileko historian areagotu egin dute gizartearen buru-ulertze era hau. 

· Gure aukera politikoak gure nortasun sentimenduei oso loturik daude. Mugiezintasun irudipenak eta indarkeriak eragin duen giroak eragotzi egin dute gure nortasun eraketaren berri askatasunez ematea. Era horretako sentimenduak azaldu aurrez noren aurrean gauden ziurtatzeko joera sortzen joan da. Familietan bertan ere gure aurreko historiak, eta neurri handi batean gure berri diotenak, itxuragabetzen joan dira. Era honetan gure elkarbizitza hautsi egiten da. Gure gizartea gune homogeneo txikien bidez eratzen da. Libre sentitzen gara guk irakurtzen dugun egunkaria irakurtzen dutenen artean, gu identifikatzen garenaz identifikatzen direnekin… Baina kontrastea eta desberdintasunarekin nekez egingo dugu topo. Badakigu daudena,  baina ez dugu haiekin elkarrizketarik egingo. 

· Amaiera gisa: gizarte hausturarik egotekotan, garenaren irudikapen ideologikoan gertatzen da. Inkesta eta hedabideek geure irudi hau gehiago handitzen dute oraindik. 

2.2. Baina ez da errealitate osoa...

· Begira dezagun gure taldearen irudikapena: errealitateak oso bestelakoa dirudi. Bakoitzaren nortasuna osagai askoz eratzen da. Taldeko zenbait pertsonarekin bat egiten dugu aukera batzutan, beste aukeratan beste batzuekin… Gure nortasunak ez dira horren puruak, eta gizartea ere ez dago elkarren aurka hain garbi dauden bi taldez eratua. Gure identifikazio-mapan ditugun balioak behar bada ez daude ertzetako jarreretan.  

· Eta hau erakusgarri txiki bat baino ez da izan. Sakonean, besteekin uste dugun baino gauza gehiago partekatzen dugu. Soziologo batzuk gure egoera adierazteko “leialtasun anizkoitzak” esamoldea erabiltzen dute. Era horretan euskal gizartea bere ordezkaritza ideologikoak dioen baino gurutzatuago dagoela esan nahi dute. Adibidez: beren seme-alabentzat euskarazko heziketaren aukera egiten duten gurasoek, zalantzarik gabe, jarrera politiko desberdinak dituzte; Euskadiko selekzioaren futbol partidetara doazen jarraitzaileak ez dira hala beharrez nazionalistak izango; eta gure herrietako jaietan denok nahasten gara elkarrekin… Eta horrela hurrenez hurren. Gauza asko ditugu batzen gaituztenak eta, hedabideek eta zenbait gertakari politikok adierazten duten baino tentsio gutxiagoz, nabaritzen du bere burua gizarte honek. 

· Dokumentazioaren atalean eskaintzen ditugun zenbait testuk iradokizun hauek zabaltzen lagun diezagukete. Ikus daitezke, adibidez, Jabier Villanuevaren artikulua aniztasunaz, Jon Sarasuaren testua gure aberastasunaz eta, baita, Pedro Luis Ariasen hausnarketak euskalduntasuna topaleku gisa harturik egindako artikulua ere. 

2.3. Gonbidapena

· Gonbidapen bat egiten diogu orain taldeari. Hemendik aurrera proposatzen dieguna da beren nortasunaren kontaketa bat egin dezatela eta beren lagunekin parteka dezatela.

· Gure familiaren historia berreskuratzea eta taldean gure aniztasunaren entzute eta aitormen ariketa egitea izango da benetan garena onartzen hasteko modua.

